Vlada FBiH mora isplatiti pristigle izvršne presude državnim službenicima

Presude sudova zbog umanjenja plaća državnim službenicima velikom brzinom pristižu na adresu Federalne vlade. Dopremijer Gavrilo Grahovac puni svoju kancelariju presudama i ne stiže ih sve ni registrovati. U Vladi FBiH već vlada panika i traže se načini kako isplatiti ogromne sume novca i kako izdržati još jedan finansijski udar ovoga puta od svojih službenika. 
Zna se da će i ovu grešku Vlade platiti poreski obveznici a sigurno je i to da niko iz Vlade neće odgovarati za ovaj enormni trošak.  

Predsjednik Sindikata državnih službenika i namještenika u organima državne službe, sudskoj vlasti i javnim ustanovama u Federaciji BiH Salih Kruščica, za Vijesti ba, izjavio je da takvih tužbi ima oko 5.000, a bit će ih još i više.  

- Sindikat je upozoravao Vladu na vrijeme da se dogovaramo o ovom problemu, ali kod njih nije bilo sluha da se to riješi. Sada se moraju namiriti izvršne sudske presude – kaže Kruščica.  

O kojoj se sumi novca radi ne zna ni on. Opovrgao je našu konstataciju da je to po izvršnoj presudi po jednom službeniku oko 4.000 KM. Pojašnjava da je svaki pojedinačni predmet slučaj za sebe, jer nije svakom državnom službeniku ista plaća. Uz to ima različitih presuda koje se odnose na federalne i kantonalne organe od policije, raznih ustanova i tek se treba sabrati kolika je to suma novca za pristigle izvršne tužbe.  

Pošto su nezakonito smanjivane plaće državnim službenicima, tvrdi Kruščica, Federalna vlada se ranije pripremila za to i osigurali su novac za isplatu izvršnih tužbi. Da se Vlada ranije nagodila sa državnim službenicima poreski obveznici prošli bi mnogo jeftinije, a sada moraju platiti i kamate i sudske troškove. Ako neko krši zakon, onda neka i odgovara za to. Premijeri vlada i ostali nemaju nikakve odgovornosti pa se i ponašaju i protivzakonito. Danas ćemo ponovo s Federalnom vladom razgovarati o ovom pitanju, ali sve ide svojim tokom i kasno je za ispravke, kategoričan je Kruščica.

Da podsjetimo. Državni službenici traže razlike plaća, toplog obroka i regresa.

